
MA’ANAR AIKI NA GARI DA MUMMUNAN AIKI 

 

Godiya ta tabbata ga Allah Ubangijin talikai, wanda a cikin 

littafinsa mai girma yake cewa: ((Duk wanda ya aikata aiki na 

gari, to kansa ya yi wa, wanda ma ya munana aiki shi ma 

kansa ya yi wa, lallai Ubangijinka ba mai zaluntar bayi ba 

ne)). Ina shaida wa babu abin bauta wa da gaskiya sai Allah shi 

kaɗai, ba shi da abokin tarayya.. Ina shaida cewa lallai 

shugabanmu, kuma Annabinmu Muhammadu, bawan Allah 

ne, kuma Manzonsa, wanda yake faɗi a cikin abin da ya 

ruwaito daga Ubangijinsa mai girma da ɗaukaka cewa: (Ya ku 

bayina, ayyukanku ne dai ina kiyaye maku su, sannan in saka 

maku da sakamakonsu, duk wanda ya sami alhairi, to ya gode 

wa Allah, wanda kuma ya sami akasin haka, to kada ya zargi 

kowa sai kansa).. Ya Ubangiji ka yi masa salati, shi da Alayensa 

da Sahabbansa, da duk wanda ya bi su da kyautatawa har 

zuwa ranar sakamako. 

 

Bayan haka: 

 

Lallai Allah Maɗaukakin Sarki ya karrama ɗan Adam, inda ya 

halicce shi aka mafi kyawon sura, ya kuma hura masa ruhinsa, 

ya kuma bambanta da sauran halittu ta hanyar ba shi hankali, 

ya kuma hore masa ɗaukacin halittu gaba ɗaya, ya kuma fifita 

shi akan halittunsa masu yawa da ya halitta, Allah mai girma 

yana cewa: ((Lallai mun karrama ɗan Adam, muka kuma 

ɗauke shi a tudu, da a cikin kogi ta hanyoyin sufuri 

mabambanta, muka azurta su da kayan jin daɗi masu tsarki, 

muka kuma fifita sosai shi akan da yawa daga cikin 

halittunmu)); lallai wannan ya kasance ne sakamakon irin 

yanda ɗan Adam ya ɗauki amana mai nauyin da aka bijirar wa 

sammai, da ƙasa, da duwatsu, suka kasa ɗauka, suka tausaya 

wa kawunansu saboda nauyin wannan amana; lallai ba wani 

abu ne wannan ba banda amanar takalifi, wadda ta wajabta 

gabatar da aiki na gari, da raya doron ƙasa, ga kuma ibadun da 

aka farlanta aiwatar da su, Allah mai girma da ɗaukaka yana 

cewa: ((Idan kuma kun gabatar da sallar, to ku bazama a 

bayan ƙasa saboda maslahohinku, ku nemi falalar Allah, ku 

yawaita ambaton Allah a zuci da baki, ko za ku sami babban 

rabo na alhairi a duniya da lahira)). 

Lallai ya kamata kowane Musulmi ya san cewa; duk wani abu 

da yake aikatawa a cikin rayuwarsa zai shiga cikin ma’aunin 

kyawawan ayyukansa ne, ko kuma cikin ma’aunin munanan 

ayyukansa, Allah Maɗaukakin Sarki yana cewa: ((Duk wanda 

ya aikata alhairi koda gwargwadon ƙwayar zarra ne, zai 

ganshi a cikin littafinsa, zai kuma sami sakamako akansa. 

Haka ma duk wanda ya aikata sharri koda gwargwadon 

ƙwayar zarra ne shi ma zai ganshi, zai kuma sami 

sakamakonsa, Ubangijinka ba ya zaluntar kowa)), haka ma 

mai girma da ɗaukaka yana cewa: ((To, waɗanda suke saɓa wa 

umurnin sa su tsoraci ranar da kowane rai zai tarad da abin da 

ya aikata na alhairi a gabansa komin ƙanƙantarsa. Abin da ya 

aikata kuma na munanan abubuwa zai yi burin ina ma a ce 

akwai wata tazara mai nisa a tsakanin sa da su, ta yadda ba 

zai gan su ba, saboda munin su da kuma tsoron kada ya afka 

ciki. Lallai Allah yana tsoratar da ku uƙubar sa, idan har kuka 

kuskura kuka fita daga wilayar sa, da take ita ce yin 

rangawame da rahama ga bayin sa)), ma’anar aiki a nan ya 

ƙunshi: duk wani abu da mutum zai gabatar na magana, ko 

aiki, sharaɗi dai shi ne: kafin kowane aiki ya zamo na ƙwarai, 

sai an yi shi saboda Allah Maɗaukakin Sarki kawai, sannan ya 

zamo an kyautata shi, Allah mai girma yana cewa: ((Ba a ɗaura 

masu wannan abu da yake kansu ba, sai domin ibadarsu ta 

kasance tsarkakakka saboda Allah, su kuma tsarkake masa 

addini, su karkace wa ɓata, su kuma tsaya sosai akan gaskiya, 

su kuma kiyaye sallah,  su kuma bayar da zakka, wannan shi 

ne tsarin daidaitaccen addini)), Annabinmu (SallalLahu alaiHi 

wa sallam) yana cewa: (Lallai Allah yana son idan wani daga 

cikinku zai yi aiki ya kyautata aikin). 

Babu shakka ma’anar aiki na ƙwarai a cikin Musulunci yana 

da faɗi matuƙa, ya ƙunshi duk wata ibada da Allah Maɗaukakin 

Sarki ya farlanta, irinsu: sallah, da azumi, da zakka, da hajji, da 

zikiri da sauransu, waɗannan su ne harsashen da dole ne 

kowane Musulmi ya aikata su, Allah mai girma yana cewa: ((Ya 

ku waɗanda kuka yi imani, ku yi wa Allah ruku’u, ku kuma 

yi masa sujada, ku bauta wa Ubangijinku, ku kuma aikata 

aikin alhairi ko za a yi maku rahama)), haka ma mai girma da 

ɗaukaka yana cewa: ((Ku tsayar da sallah, ku kuma bayar da 

zakka, ku yi wa Manzon Allah biyayya, ko za a yi maku 

rahama)), Manzon Allah (SallalLahu alaiHi wa sallam) yana 

cewa: (Tsarki rabin imani ne, ladan faɗin “al-Hamdu lilLãhi” 

yana cika mizani, ladan faɗin “SubhanalLãhi wa al-Hamdu 

lillahi” suna cika –ko yana cika- tsakanin sama da ƙasa, sallah 

haske ne, sadaka hujja ce, haƙuri haske ne, Alƙur’ani hujja ne 

a gareka, ko akanka. Mutane gaba ɗaya suna wayan gari ne a 

cikinsu akwai: mai sayar da kansa, da mai ‘yanta ransa, da 

mai halakar da shi). 

A cikin ayyuka na gari da suka kamata kowane Musulmi ya yi 

ado da su, akwai: gaskiya, da yin maganganu masu daɗi, da 

yaɗa sallama da sauransu, cikin dai abubuwan da za su sanya 

mutum ya zama na mutane, su ma su zama nasa, Allah 

Maɗaukakin Sarki yana cewa: ((Ka faɗa wa bayi na cewa su 

rinƙa yin magana da abin da shi ne ya fi kyau da alhairi..)), 

haka ma (SallalLahu alaiHi wa sallam) yana cewa: (Lallai 

mutumin da na fi so a cikinku shi ne: wanda ya fi kowa 

kyawawan ɗabi'u; mai sauƙin kai, wanda ya zama na mutane, 

su ma suka zama nasa...), haka ma Annabi (SallalLahu alaiHi 

wa sallam) ya bayyana halin mumini a inda yake cewa: (Na 

rantse da wanda rayuwar Muhammadu take hannunsa, lallai 

mumini tamkar ƙudar zuma yake, ta ci abu mai kyau, ta kuma 

fitar da abu mai kyau, ta kuma faɗi ba ta karya komai ba, ba 

kuma ta lalata komai ba). 

Lallai aiki na gari bai taƙaita a wani ɓangare banda sauran 

ɓangarori ba; hasali ma duk abin da zai tabbatar da kyawawan 

ɗabi'un bil'adama, ya kuma bayar da gudummuwa wajen gina 

ɗinkakkiyar al'umma mai haɗin - kai, mai kuma tsarkin ruhi, 

inda soyayya da taimakekeniya za su mamaye ta ta ko’ina, 

ɗabi’un rangwame, da ƙauna, da tausayi su zamo sifa a gare ta, 

wannan ma aiki ne na gari, lallai addinin Musulunci yana 

kallon fita neman abinci da mutum yake yi, da niyya ya sami 

kamewa ga barin haramu, ya samu abincin da zai ciyar da 

‘ya’yansa, da iyalansa daga guminsa, addini yana kallon haka a 

matsayin aikin da bawa zai sami lada akansa, lallai Annabi 

(SallalLahu alaiHi wa sallam) ya sanya hakan daidai yake da 

fita saboda Allah, lokacin da wani mutum ya wuce ta gaban 

Annabi (SallalLahu alaiHi wa sallam), sai sahabbai suka ga irin 

yanda yake kazar-kazar da nishaɗi, sai suka ce: ya Manzon 

Allah, ina ma fisabililLahi yake yi? Sai Manzon Allah 

(SallalLahu alaiHi wa sallam) ya ce: (Idan ya fito ne domin ya 

nema wa ƙananan yaransa abinci, to ya fito ne fisabililLahi, 

haka ma idan ya fito ne saboda ya sami abin da zai iya 

ɗaukan nauyin iyayensa tsofaffi guda guda biyu, to ya fito ne 

fisabililLahi, haka ma idan ya fito ne domin ya nema wa 

kansa arziki domin ya samu ya kame, to lallai ya fito ne 

fisabililLahi, amma idan ya fito ne kawai saboda duniya ta 

ganshi, domin ya yi fankama, to a nan ya fito ne fisabilis- 

Shaiɗan). 

Lallai ya wajaba mu yi koyi da Manzon Allah (SallalLahu 

alaiHi wa sallam), da kansa yake yi wa kansa aiki, ya kuma 

hidimta wa iyalansa, Ummul muminina Sayyida A’isha (Allah 

ya ƙara yarda da ita) tana cewa: Manzon Allah (SallalLahu 

alaiHi wa sallam) da kansa yakan ɗinke hancin takalminsa, 

yakan kuma ɗinke rigarsa, yake kuma yin aiki a gidansa kamar 

yanda kowannenku yake aiki a gidansa, haka ma (SallalLahu 

alaiHi wa sallam) yana cewa: (Idan mutum ya ciyar da 

iyalansa, yana mai neman lada a wurin Allah, to haka sadaka 

ne a wurinsa), haka ma (SallalLahu alaiHi wa sallam) yana 

cewa: (Fiyayyen mutum a cikinku shi ne wanda ya fi zamowa 

alhairi ga iyalansa, ni ne kuma na fi zama alhairi ka iyalaina). 

Haka ma duk wani abu da mutum zai aikata ya amfani 

waninsa, shin kaɗan ne, ko mai yawa, na zahiri ne, ko na 

ma’ana, duka suna cikin aiki na gari, Allah Maɗaukakin Sarki 

yana cewa: ((A mafi yawan lokuta babu wani alhairi tattare da 

mutanen da suke ɓoye maganganun da suke yi a cikin 

zukatan su, ko waɗanda suke yi tsakanin su da juna; saboda 

sharri ne ake ɓoye shi, sai dai idan abin da aka ɓoyen ya zamo 

bayar da umurni ne da yin sadaka, ko aikata wani aiki mai 

kyau, ko daidaita tsakanin mutane da gyara zumunta, 

waɗannan kam duka alhairai ne, duk wanda ya aikata haka 

saboda neman yardar Allah Maɗaukakin Sarki, to kuwa lallai 

Allah Maɗaukakin Sarki zai ba shi babban sakamako a nan 

duniya da lahira; saboda abin da ya aikata)), Annabinmu 

(SallalLahu alaiHi wa sallam) ya ce: (Duk wanda yake da abin 

hawa bayan abin hawansa, to ya bayar da shi ga wanda ba shi 

da abin hawa, haka ma duk wanda yake da guzuri da ya wuce 

buƙatarsa, to ya taimaka wa wanda ba shi da guzuri), haka ma 

(SallalLahu alaiHi wa sallam) ya kwaɗaitar da mutane akan 

hanyoyin alhairai masu yawa, Manzon Allah (SallalLahu alaiHi 

wa sallam) ya ce: (Lallai ƙofofin alhairai suna da yawa, faɗin 

“SubahanalLahi”, da faɗin “Alhamdu lilLahi”, da faɗin 

“Allahu Akbar”, da faɗin “La’ilaha illalLahu”, da bayar da 

umurnin aikata abu mai kyau, da hana aikata abu mai muni, 

da kawar da abu mai cutarwa daga barin hanya, da fahimtar 

da kurma, da yi wa makaho jagora, da isar da mai tambaya 

zuwa ga abin nemansa, da tsaya wa wanda yake cikin 

tsananin buƙata, da rungumar masu rauni, duka waɗannan 

sadaka ne kake yi wa kansa), kuma dukansu suna cikin 

rukunin ayyuka na gari. 

Haka ma: gina al’umma, da kawo gyara, da raya ƙasa, lallai 

addinin Musulunci yana kallon duk wani aiki da zai kai zuwa 

ga gina al’umma mai ƙarfi a matsayin aiki ne mai matuƙar 

muhimmanci da daraja, lallai akwai kusan ayoyi ɗari uku da 

sittin a cikin Alƙur’ani mai girma da suka yi magana akan aiki, 

Allah Maɗaukakin Sarki ya kawo mana misalai na waɗanda 

suka gabatar da ayyuka na gari, Allah mai girma yana cewa: 

((Allah shi ne ya halicce ku daga ƙasa, ya kuma nemi ku raya 

ƙasar..)), wannan yana tabbatar da cewa: waɗanda suke aiki a 

fannin noma, da masana’antu suna da lada gwargwadon irin 

ƙoƙarin da suka yi, da kuma irin abubuwan da suka sana’anta, 

wanda yake a matsayin ginshiƙi na rayuwa, kaman 

masana’antar ƙarafa, Allah mai girma yana cewa: ((Muka kuma 

halicci ƙarfe da yake da azaba da tsanani a wurin yaƙi, da 

kuma amfani mai yawa ga mutane a lokacin zaman lafiya, 

suna amfani da shi a wajen fannin ƙere- ƙere; domin su yi 

amfani da shi wajen maslaharsu da ayyukan rayuwarsu..)), 

haka ma da ƙera jiragen ruwa, Allah Maɗaukakin Sarki yana 

cewa: ((Muka yi masa wahayin ya ƙera jirgin ruwa a 

ƙarƙashin kulawar da wahayinmu..)), haka ma mai girma da 

ɗaukaka ya yi magana game da sana’ar saƙa tufafi, da mayafai, 

yana cewa: ((Kuma daga gashin tumaki, da gashin raƙuma, da 

gashin ƙadduwa ne kuke sana’an shimfiɗun da kuke jin daɗi 

da su na zuwa lokacin ajalinku)), haka ma Allah Maɗaukakin 

Sarki yana cewa: ((Ya kuma samar maku da tufafin da ake 

saƙa shi da gashin tumakai, da auduga, da kittani da 

sauransu, da suke kare ku daga zafin rana, ya kuma samar 

maku da silakun da suke ba ku kariya daga tsanantar yaƙi da 

abokan gaba..)), game da sana’ar jima ma yana cewa: ((Lallai 

Allah Maɗaukakin Sarki ne ya sanya kuka zamo kuna da 

ikon gina hema ta hanyar amfani da fatun dabbobi, da kuke 

iya zama a ciki, ku kuma ɗauke su a tafiye – tafiyenku..)). 

Lallai aiki na gari bai taƙaita kawai da abin amfani ya shafi 

ɗan Adam kawai ba; kai har da abubuwan da za su amfani 

dabbobi da abubuwa marasa rai ya qunsa, lokacin da Manzon 

Allah (SallalLahu alaiHi wa sallam) ya wuce ta wurin wani 

ramammen raƙumi, cewa ya yi: (Ya jama’a, ku ji tsoron Allah 

akan waɗannan dabbobin da ba sa magana, in za ku hau su, 

ku suna cikin ƙoshin lafiya, in ma za ku bar su, ku bar su 

cikin ƙoshin lafiya), (SallalLahu alaiHi wa sallam) yana cewa: 

(Wani mutum yana tafiya a hanya, sai ya ga wani reshe na 

ƙaya, sai ya kawar da shi, sai kuwa Allah ya gode masa, ya 

kuma gafarta masa), haka ma (SallalLahu alaiHi wa sallam) 

yana cewa: (Lallai na ga wani mutum yana kai komonsa a 

cikin aljanna; sakamakon sare wata bishiya da ta tsiro 

tsakiyar hanya da ya yi, tana cutar da masu wucewa). 

Shi kuwa mummunan aiki, ya haɗa da duk wani abu da yake 

fusata Allah Mabuwayin Sarki, yake kuma fitar da ɗan Adam 

daga farfajiyar gyara zuwa kwazazzaban ɓarna, inda zai fara 

nesantar ayyukan biyayya da aka farlanta, yana kuma aikata 

munanan ayyuka da alfasha, kaman saɓa wa iyaye, da ɓarnata 

dukiyoyi, da cin mutuncin mutane, da kuma ka ga mutum ya 

yi watsi alhaki gami da ɗaukan nauyin iyalansa da ya rataya 

akansa, da rashin bai wa ‘ya’yansa kulawar da ta kamata 

wajen ba su nagartacciyar tarbiyya, Allah Maɗaukakin Sarki 

yana cewa: ((Ya ku waɗanda kuka yi imani, ku tseratar da 

kawunanku da iyalanku ga barin shiga wuta..)), Manzon 

Allah (SallalLahu alaiHi wa sallam) yana cewa: (Zunubi ya kai 

zunubi a ce mutum ya tozartar da waɗanda ciyar da su ya 

wajaba akansa..) 

Haka ma ɓarna a bayan ƙasa yana cikin munanan ayyuka, ta 

hanyar yaɗa gurɓatattun tunani, da yaɗa jita- jita da ƙarerayi, da 

tsoratar da mutanen da suke zaune lafiya cikin kwanciyar 

hankali, Allah Maɗaukakin Sarki yana cewa: ((Kada ku 

kuskura ku yi ɓarna a bayan ƙasa bayan an gyara ta..)), haka 

ma mai girma da ɗaukaka yana cewa: ((Shi kawai uƙubar 

waɗanda suke yaƙar Allah Maɗaukakin Sarki da Manzonsa 

(SallalLãhu alaiHi wa sallam) idan suka yi wa tsarin 

shugabanci da hukunce-hukuncen shari’a tawaye, suka kuma 

cigaba da yin ɓarna a bayan ƙasa ta hanyar tare hanya da yin 

fashi da makami, ko ƙwace dukiyoyin mutane: shi ne a kashe 

su idan sun kashe, a kuma tsire su idan suka yi kisa, suka 

kuma ƙwace dukiya, a kuma yanke hannayensu da 

ƙafafuwansu amma a saɓa tsakani idan sun tare hanya, suka 

kuma ƙwaci dukiya amma ba su yi kisa ba, a kuma kore su 

daga garin zuwa wani garin na daban, a kuma tsare su a gidan 

fursuna idan tsoratar da al’umma suka yi kawai. Wannan 

uƙubar ƙasƙanci ne da wulaƙanci a gare su a nan rayuwar 

duniya, a lahira kuma suna da azaba mai girma wadda ita ce 

azabar wuta)), haka ma mai girma da ɗaukaka yana cewa: 

((Kada ka nemi aikata ɓarna a bayan ƙasa, lallai Allah ba ya 

son maɓarnata)), Manzon Allah (SallalLahu alaiHi wa sallam) 

yana cewa: (Fiyayyen mutum a cikinku shi ne wanda 

alhairansa suke samun mutane, aka kuma aminta ga barin 

sharrinsa, mafi sharri a cikinku shi ne wanda alhairinsa ba ya 

samun mutane, ba kuma a aminta ga barin sharrinsa ba). 

Haka ma a cikin munanan ayyuka akwai: cutar da hanyoyin 

mutane, wannan kam babban zunubi ne, saboda Annabi 

(SallalLahu alaiHi wa sallam) ya ce: (Babu cuta babu cutarwa), 

haka ma (SallalLahu alaiHi wa sallam) yana cewa: (Duk wanda 

ya cutar da Musulmai ta hanyar lalata hanyoyinsu, to kuwa 

la’anta daga gare su ta wajaba akansu). 

Haka ma akwai: duk wani abu da zai dasa ƙiyayya tsakanin 

mutane, da abubuwan da za su samar masu da damuwa ta 

zahiri da baɗini, irinsu : giba, da annamimanci, da izgilanci, da 

iya shege, da jifan mutane da sunayen banza, da zagi, da 

alfasha wajen magana, da sauran abubuwan da addinin 

Musulunci yana hana aikata su, waɗanda suka yi hannun- riga 

da kyawawan ɗabi’un fiɗira da wayewa, Annabinmu 

(SallalLahu alaiHi wa sallam) yana cewa: (Mutumin da na fi 

ƙinsa a cikinku shi ne mai yawo da annamimanci a tsakanin 

mutane, mai kuma rarraba tsakanin masoya, mai neman aibin 

mutanen kirki). 

 

Wannan kenan, ina neman wa kai na da ku gafara daga Allah 

Maɗaukakin Sarki.. 

 

**** 

Godiya ta tabbata ga Allah Ubangijin talikai, Ina shaida wa 

babu abin bauta wa da gaskiya sai Allah shi kaɗai, ba shi da 

abokin tarayya.. Ina shaida cewa lallai shugabanmu, kuma 

Annabinmu Muhammadu, bawan Allah ne, kuma Manzonsa.. 

Ya Ubangiji ka yi masa salati, shi da Alayensa da Sahabbansa 

baki ɗaya, da duk wanda ya bi su da kyautatawa har zuwa 

ranar sakamako. 

 

Ya ‘yan uwana Musulmai: 

 

Lallai kowane aiki da bawa yake aikatawa yana da tasirin da 

yake dawo masa a duniya da lahira, sakamakon aiki na gari shi 

ne: kyakkyawar rayuwa a duniya da lahira, Allah mai girma 

da ɗaukaka yana cewa: ((Duk wanda ya aikata ayyuka na gari 

cikin maza da mata, yana cikin halin imani, to kuwa za mu 

raya shi rayuwa mai kyau, za kuma mu saka masu da ladansu 

sama da abin da suke aikatawa)), haka ma ladan nasu zai 

cigaba da binsu har bayan wafatinsu, Manzon Allah 

(SallalLahu alaiHi wa sallam) ya ce: (Ladan abubuwa bakwai 

suna bin bawa har bayan wafatinsa, yana cikin kabari: wanda 

ya karantar da ilimi, ko ya samar da gulabe daga kogi, ko ya 

haƙa rijiya, ko ya dasa dabino, ko ya gina Masallaci, ko ya 

gadar da Alƙur’ani, ko ya bar yaron da yake nema masa gafara 

bayan rasuwarsa), haka ma akwai: ƙanƙare munanan ayyuka, 

da sauya su da kyawawa, Allah Maɗaukakin Sarki yana cewa: 

((Lallai za mu ƙanƙare munanan ayyukan waɗanda suka yi 

imani, suka kuma aikata ayyuka na gari, za kuma mu saka 

masu da mafi kyawon abin da suke aikatawa)), haka ma ga 

babban lada, da kusantar Annabawa, da siddiƙai, da shahidai, 

Allah mai girma yana cewa: ((Lallai waɗanda suka yi imani, 

suka kuma aikata ayyuka na gari, to lallai suna da masauki a 

cikin aljannar Firdausi)), haka ma Allah mai girma yana cewa: 

((Duk wanda ya yi wa Allah Maɗaukakin Sarki da Manzon 

Allah (SallalLãhu alaiHi wa sallam) biyayya, ya miƙa-wuya a 

gare su, ya yarda da hukuncinsu, to, yana cikin waɗanda 

Allah ya yi masu ni’imar shiriya da dacewa a duniya da 

lahira, cikin Annabawansa da mabiyansu da suka gasgata su 

suka kuma bi hanyarsu, da waɗanda suka yi shahada a 

hanyar ɗaukaka kalmar Allah, da salihan bayin da zukatansu 

da ayyukansu suka kyautatu, wasu abokan tafiya ne suka fi 

waɗannan nagarta? Lallai abokin zamansu ba ya taɓewa, ba 

kuma ya ƙosawa da zantuttukansu)). 

Lallai kaman yanda aiki na gari yake da tasiri, haka ma 

mummunan aiki yake da tasirin da yake faɗawa kan mai shi a 

duniya da lahira, a cikin tasirin akwai: ɓata, da ɗimuwa, da 

rashin saiti, Allah Maɗaukakin Sarki yana cewa: ((Hankali 

kuka rasa ne da ba za ku iya bambance tsakanin wanda 

shaiɗan ya ƙawata masa munanan ayyukansa ya ɗauka yana 

yi mai kyau ne, da wanda ya shiryu da shiryatarwar Allah, ya 

kuma ɗauki abu mai kyau a matsayinsa na abu mai kyau ba?!, 

lallai Allah yana ɓatar da wanda ya so cikin waɗanda suka 

rungumi hanyar ɓata, yana kuma shiryatar da wanda yake so 

cikin waɗanda suka zaɓi hanyar shiriya..)), haka ma a cikin 

tasirin akwai: rayuwa cikin tsoro da rashin tabbas, Allah 

Maɗaukakin Sarki yana cewa: ((Duk wanda ya kawar da kai ga 

barin ambato na, to kuwa lallai yana da rayuwar ƙunci da 

matsi..)), haka ma a cikin tasirin akwai: mummunar makoma a 

ranar alƙiyama, Allah Maɗaukakin Sarki yana cewa: ((Lallai 

waɗanda suke zaluntar marayu ta hanyar amsar dukiyar su ba 

gaira-ba-dalili, to, su sani cewa suna cin abin da zai kai su 

zuwa ga wuta ne, da sannu za a yi masu azaba da wuta mai 

tsananin zafi a ranar alƙiyama)), Manzon Allah (SallalLahu 

alaiHi wa sallam) yana cewa: (Wanda duk ya ci filin da ba 

nasa ba, babu gaira babu dalili, za a nutsar da shi a ciki ranar 

alƙiyama har zuwa ƙasan bakwai..) 

Lallai muna matuƙar buƙatar yin riƙo da duk wani aikin 

alhairi mai amfani, mu kuma nesanci duk wani sharri mai 

cutarwa, mu kuma yi wa juna wasici da taimakekeniya, gami 

da gaskiya, Allah Maɗaukakin Sarki yana cewa: ((Ina rantsuwa 

da zamani; saboda yawan abubuwan da ya ƙunsa na ban 

mamaki da lura. Lallai kowane mutum yana cikin wani nau’i 

na asara; saboda rinjayar da son zuciya da sha’awa da suka 

taru suka yi masa yawa. Sai dai ban da waɗanda suka yi 

imani da Allah, suka kuma aikata ayyuka na gari, suka kuma 



(14) 

yi ɗã’a da biyayya, suka kuma yi wa juna wasici da riƙo da 

gaskiya wajen i’itiƙadi da furuci da aiki, suka kuma yi wa 

juna wasici da haƙuri akan abubuwa masu wahala da suke 

bijiro wa duk wani wanda ya yi riƙo da addini, waɗannan 

kam, su ne masu tsira daga wannan asara, masu kuma babban 

rabo a duniya da lahira)). 

 

Ya Allah Ubangiji ina roƙon ka datar da mu zuwa ga aikata 

alhairi, da nesantar abubuwan ƙi, da son miskinai, ka azurta 

mu da ikhlasi da amsar ayyuka, ka kiyaye mana ƙasarmu da 

sauran ƙasashe baki ɗaya. 


